
Efni:  Umsögn Akureyrarbæjar um öryggisþjónustu

Efni: Umsögn um öryggisþjónustu 
1) Mál nr. S – 99/2022 Tvö skjöl a) Öryggisþjónusta á Íslandi Kortlagning – greining - kostir 
b) Öryggisþjónusta á Íslandi Stefna og áætlun
2) Mál nr. S – 100/2022 Öryggisþjónusta – frumvarp um öryggisráðstafanir og 
öryggisvistun.

Almennt
Vísað er til tilkynninga í samráðsgátt, dags. 15. júní sl. þar sem óskað er eftir umsögnum, 
annars vegar um stefnuskjölin og hins vegar drög að frumvarpi um öryggisþjónustu.  Um er 
að ræða stefnu um öryggisþjónustu við fullorðna einstaklinga með fjölþættan vanda 
og/eða miklar þroska- og geðraskanir. Annars vegar er um að ræða kortlagningu, 
greiningu og mat á kostum og hins vegar stefnu og áætlun. Á grundvelli stefnunnar er 
einnig lögð fram drög að frumvarpi um framkvæmd öryggisráðstafana og 
öryggisvistunar. 
Akureyrarbær tekur undir markmið þessarar vinnu og telur mjög brýnt að settur verði rammi 
utan um þjónustu við þennan hóp einstaklinga til þess að tryggja öryggi þeirra og 
mannréttindi og jafnframt öryggi almennra íbúa. Mikill undirbúningur að lagasetningu hefur 
farið fram og birtist í stefnuskjölunum tveimur. Samráð ráðuneyta, aðkoma sveitarfélaga og 
samstarf þvert á kerfi er til mikillar fyrirmyndar.

Fjármögnun. 
Fjallað er um kostnaðarskiptingu ríkis og sveitarfélaga í báðum stefnuskjölunum og í 
frumvarpinu. Í stefnuskjali 1 er lagt til að lögheimilissveitarfélag greiði framlag sem gæti 
svarað til kostnaðar við almenna félagsþjónustu eða hlutfall af áætluðum kostnaði. Auk þess 
er gert ráð fyrir því að framlag komi úr Jöfnunarsjóði í takt við SIS mat þar sem það liggur 
fyrir. Þetta er ekki í samræmi við frumvarpið en þar er gert ráð fyrir einfaldari línum þ.e. að 
kostnaður verði ríkisins að undanskildu SIS framlagi Jöfnunarsjóðs. Akureyrarbær leggur 
áherslu á að kostnaðarmódelið verði einfalt og skýrt og að farin verði sú leið að kostnaður 
við Öryggisþjónustu ríkisins verði alfarið greiddur úr ríkissjóði án aðkomu jöfnunarsjóðs.



Stefnuskjal 1 
Öryggisþjónusta á Íslandi Kortlagning – greining – kostir
Hugmyndafræði: Í kaflanum um hugmyndafræði er batamiðaðri þjónustu lýst. Þar kemur 
fram að hún er valdeflandi fyrir notandann og áhersla er á einstaklinginn og styrkleika hans. 
Það er jákvætt að slík viðhorf verði í forgrunni þegar öryggisþjónusta er veitt. Hins vegar skal 
minnt á að hluti þeirra einstaklinga sem um ræðir býr við alvarlegar fatlanir. Það er því ekki 
raunhæft að þeir nái bata í venjulegum skilningi þess orðs en búa þess í stað við fötlun sína 
sem er langvarandi ástand. Hins vegar má búast við betri líðan og bætt lífsgæði ef vel tekst 
til. Í kaflanum um hugmyndafræði er ekki minnst á fötlun heldur „raskanir“og talað er um 
„geðsjúkdóma og aðrar raskanir.“ Þetta lýsir vel þeirri áherslu sem liggur í gegnum þessa 
vinnu alla sem er sú að um sé að ræða sjúklinga sem hægt sé að endurhæfa út í lífið eða 
a.m.k. út í almenn úrræði. Þess vegna er gert ráð fyrir dvöl í öryggisvistun í skamman tíma 
sem má eða á að vera stofnanavistun. Mikilvægt er að hafa í huga að fyrir suma getur 
öryggisgæsla varað í langan tíma og verður því heimili fremur en stofnun til skamms tíma.

Skilgreining markhópa. Skilgreiningar á mismunandi hópum er skýr. Tekið er undir það að 
þörf er á að skýra línur varðandi einstaklinga með framheilaskaða. Hegðun þeirra er oft 
stjórnlaus og almenn úrræði duga illa. Það hefur því verið úrræðaleysi í gangi sem þarf að 
bregðast við.

Kortlagning: Fram kemur að til greina komi að börn allt niður í 15 ára fari í úrræði á vegum 
Öryggisþjónustu ríkisins. Ekki er frekar fjallað um með hvaða hætti ólögráða börn skuli fá 
þjónustuna en mikilvæt er að það sé gert í samráði við þar til bæra aðila s.s. Umboðsmann 
barna. 

Greining á þörf: Akureyrarbær styður það að HCR-20 mat verði notað miðlægt til þess að 
meta hættu á ofbeldi.   

Kostir í þjónustu: Lýsing á húsnæði? 6-7 íbúðir með sameiginlegu miðlægu rými. Reynslan af 
þjónustukjörnum fyrir fatlað fólk með langvarandi stuðningsþarfir er þannig að sameiginleg 
rými fyrir notendur eru lítið notuð og nánast ónauðsynleg. Litlar líkur eru á að þeir 
einstaklingar sem dvelja í öryggisúrræði eigi margt sameiginlegt. 

Stefnuskjal 2 
Öryggisþjónusta á Íslandi Stefna og áætlun
Inngangur: Sömu athugasemdir og áður. Mikilvægt að horfa líka til þarfa fatlaðs fólks sem er 
ekki endilega með geðsjúkdóm 

Stefna og framkvæmd: ítrasta öryggisgæsla er í raun sérhæfð heilbrigðisþjónusta. Hér er um 
hreinræktað sjúklingamódel að ræða enda fer þjónustan fram á sjúkrahúsi ætluð 
einstaklingum sem eru dæmdir ósakhæfir sökum alvarlegra geðsjúkdóma. Hvar myndi ítrasta 
öryggisgæsla fara fram fyrir fatlaðan einstakling sem er með geðsjúkdóma sem fylgiraskanir?



Gert er ráð fyrir endurskoðun á a.m.k. 12 mánaða fresti. Aftur er bent á að ekki er við því að 
búast að breytingar hjá fötluðu fólki gerist á svo skömmum tíma.

Markmið/aðgerðaráætlun 2022 – 2026: Hér vantar samstarf við Akureyrarbæ vegna 
byggingar og reksturs öryggisgæslu og öryggisvistunar á Akureyri. 

Samantekt á stefnuskjölum: Metnaðarfullt stefna en nokkurs ósamræmis gætir á milli 
hennar og lagafrumvarpsins svo sem varðandi fjármögnun. 
Þeir einstaklingar sem eru í öryggisgæslu á Akureyri búa við alvarlegar fatlanir sem er 
langvarandi ástand og öryggisgæslan því frekar heimili þeirra en stofnun. Það að eiga heimili 
skiptir þau miklu máli og hefur áhrif á líðan og aðlögunarhæfni. Að vera vistaður á stofnun 
tímabundið getur skapað óöryggi og svipt fólk réttindum s.s. eins og til örorkubóta. 

Frumvarp til laga um öryggisráðstafanir og öryggisvistun
Frumvarpið er mjög viðamikið og ítarlegt sem er eflaust nauðsynlegt þar sem um nýjung er 
að ræða í íslenskri löggjöf. Akureyrarbær fagnar framkomnu frumvarpi og þeim mikla 
metnaði sem fram kemur varðandi úrbætur fyrir þá einstaklinga sem þurfa að sæta 
öryggisráðstöfunum, aðra aðila sem að málum koma svo sem starfsfólk svo og bætt öryggi 
almennings. 
Varðandi kostnað við öryggisþjónustu virðast línur vera skýrar, sem er gott, en kostnaður 
liggur ríkisins megin að frátöldu SIS mati liggi það fyrir. Í stefnuskjölunum kemur þó annað 
fram. Helstu áhyggjur snúa að samspili hinnar nýju stofnunar Öryggisþjónustu ríkisins og 
sveitarfélaga. Í greinargerð með frumvarpinu kemur fram að gert er ráð fyrir því að 
öryggisráðstöfun vari almennt ekki lengur en fimm ár og að eftir það taki þjónustukerfi 
sveitarfélags við. Spyrja má hversu sérhæfð félagsþjónusta sveitarfélaga þurfi að vera og 
mikilvægt er að ekki verði til enn eitt gráa svæðið á milli ríkis og sveitarfélaga. Ljóst má vera 
að aðeins stærstu sveitarfélögin með sérhæfðustu félagslegu þjónustuna eru í stakk búin að 
taka við slíkum verkefnum. 
Samanber umsögn um stefnuskjölin þá stingur 8. greinin í augu þar sem sérstaklega er lögð 
áhersla á að starfsfólk sé áberandi merkt og jafnvel í einkennisklæðnaði. Þar með er verið að 
undirstrika stofnanabrag sem er þá andstætt heimilisbrag sem lögð hefur verið áhersla á í 
rekstri öryggisvistunar á Akureyri en skjólstæðingarnir eru fatlað fólk sem býr í 
öryggisvistunarúrræði til lengri tíma. 
Lítill en mjög krefjandi hópur fatlaðs fólks er í þeim aðstæðum að hafa brotið alvarlega af sér 
og hlotið dóma fyrir. Þetta fólk er í eða þarf á öryggisþjónustu að halda. Nauðsynlegt er, með 
hagsmuni þessara einstaklinga að leiðarljósi, að endurskoða lög um þjónustu við fatlað fólk 
með langvarandi stuðningsþarfir nr. 39/2018 þannig að lögin nái utan um þennan hóp eins 
og aðra fatlaða einstaklinga.
Þá þarf að huga að aðstæðum þeirra sem fá þjónustu hjá sveitarfélögum á grundvelli laga um 
málefni fatlaðs fólks með langvarandi stuðningsþarfi og eru taldir svo hættulegir sér og/eða 
öðrum að félagsleg þjónusta sveitarfélaga nær ekki að tryggja öryggi þeirra eða annarra. Ef 
ekki liggur fyrir dómur í máli þeirra sem kveður á um ósakhæfi þyrfti að vera úrræði í 



lögræðislögum svo hægt sé að dæma þá í öryggisgæslu, sem kallar á breytingar á lögunum, 
sbr. drög að stefnu og drög að frumvarpi.
Að lokum er bent á að nauðsynlegt er að fram fari kostnaðarmat skv. 129. gr. 
sveitarstjórnarlaga, ef fyrirsjáanlegt er að tillaga að lagafrumvarpi muni hafa fjárhagsleg áhrif 
á sveitarfélög.

f.h. Akureyrarbæjar

